
Il-Kumitat iltaqa’ fil-Parlament, il-Belt Valletta, fil-5:08 p.m.







MINUTI

Il-Minuti tal-Laqgħa Nru 61 li saret fil-11 ta’ Jannar, 2022 ġew ikkonfermati.


ABBOZZ TA’ LIĠI LI JEMENDA L-ATT DWAR L-EMPOWERMENT TAL-PERSUNI FUQ IL-FIRXA WIESGĦA TA’ AWTIŻMU

PERSONS WITHIN THE AUTISM SPECTRUM (EMPOWERMENT) (AMENDMENT) BILL

Skont riżoluzzjoni fis-Seduta Nru 535 tat-Tlieta, 18 ta’ Jannar 2022, il-Kumitat iltaqa’ biex jikkonsidra dan l-Abbozz ta’ Liġi.

Klawsola 2 għaddiet nem. con. u ġiet ordnata ssir parti mill-Abbozz ta’ Liġi.


Klawsola 3 – Emenda tal-artikolu 4 tal-Att prinċipali.
Clause 3 – Amendment of article 4 of the principal Act.

IĊ-CHAIRPERSON (Onor. Anthony Agius Decelis): Rimarki? L-Onor. David Agius.

ONOR. DAVID AGIUS: Hawnhekk qed ngħidu min huwa l-Ministru responsabbli hux hekk?

ONOR. JULIA FARRUGIA PORTELLI (Ministru għall-Inklużjoni, il-Kwalità tal-Ħajja u l-Volontarjat): Hawnhekk li qed nagħmlu huwa li nemendaw l-Att għaliex bħalissa hemm referenza għall-Ministeru responsabbli mill-Edukazzjoni u x-Xogħol u peress li n-nomenklatura nbidlet, dak l-isem m’għadux jirrifletti l-isem tal-Ministeru attwali. Għalhekk, qed nipproponu li ssir referenza għall-Ministeru responsabbli mill-edukazzjoni biss.

ONOR. DAVID AGIUS: Dan ifisser li kull darba li jkollna bidla fir-responsabbiltà tal-Ministeri rridu niġu hawn u nemendaw? 

ONOR. OLIVER SCICLUNA: Le. Fil-fatt, din l-emenda qed issir ukoll biex inkunu in linja mal-istrateġija, għaliex l-istrateġija titkellem dwar il-“Ministru responsabbli mill-”. Għaliex jista’ jkollok ministeru li jkun responsabbli mis-saħħa u l-impjieg, pereżempju.

ONOR. JULIA FARRUGIA PORTELLI: Eżatt. Ħalli nagħti eżempju konkret, u nagħmel referenza għall-paragrafu (d) tas-subklawsola (3) ta’ din il-klawsola. Hawnhekk qed ngħidu li l-kliem “Ministeru responsabbli mill-Politika Soċjali u Persuni b’Diżabilità” għandhom jiġu sostitwiti bil-kliem “Ministeru responsabbli mid-Drittijiet tal-Persuni b’Diżabilità”. Dak ifisser li aħna ma rridux noqogħodu niġu f’din il-Kamra kull darba li jinbidlu d-dekasteri biex nagħmlu emendi fil-liġi. Hekk se nkunu koperti.

ONOR. DAVID AGIUS: Kollox sew. Nixtieq nistaqsi wkoll dwar il-paragrafu (e) tas-subklawsola (3).

ONOR. JULIA FARRUGIA PORTELLI: Hemmhekk qed ngħidu li minnufih wara l-kliem “Fakultà għat-Tisħiħ Soċjali” għandhom jiżdiedu l-kliem “tal-Università ta’ Malta” għax kienet miftuħa u ma kien hemm l-ebda referenza għall-Università ta’ Malta.

ONOR. DAVID AGIUS: Mela se tiġi taqra “the University of Malta’s Faculty for Social Wellbeing” hux hekk?

IĊ-CHAIRPERSON: Nistieden lil Dr Alistair De Gaetano biex jintervjeni. Hawn permess? (Onor. Membri: Iva)

Il-permess ingħata.

DR ALISTAIR DE GAETANO (Chairperson, Autism Advisory Council): Se tiġi taqra “Faculty for Social Wellbeing of the University of Malta”.

ONOR. DAVID AGIUS: Naħseb bil-kontra rridu nagħmluha għaliex l-Università hija l-main hawnhekk; il-Fakultà hija parti mill-Università.

ONOR. JULIA FARRUGIA PORTELLI: Aħna mhux qed nagħtu prijorità lill-Università hawnhekk imma dik il-Fakultà partikolari qegħdin niddefinixxuha u nżidu ngħidu li din qiegħda fi ħdan l-Università ta’ Malta.

(off mic)
ONOR. DAVID AGIUS: Jien kienu ġibduli l-attenzjoni biex nagħmluha “the University of Malta’s Faculty for Social Wellbeing”. Ma nafx tagħmilx differenza però jien qed nitkellem biss fuq wording għaliex dwar il-konċett m’għandi l-ebda problema. Jiġifieri jekk ma tagħmilx differenza mmexxu imma jekk tagħmel, nirranġawha. Mill-bqija l-istess ħaġa qed ngħidu.

ONOR. JULIA FARRUGIA PORTELLI: Nissuġġerixxi li nħalluha hekk biex ma noqogħdux inbiddlu kull liġi għaliex f’kull liġi qiegħda b’dak il-mod.

ONOR. DAVID AGIUS: Mela mmexxu, mhux problema. Grazzi.

IĊ-CHAIRPERSON: Grazzi. Aktar rimarki? (Onor. Membri: No) Il-mistoqsija hija klawsola 3. Dawk favur? (Onor. Membri: Aye) Dawk kontra? Agreed.

Klawsola 3 għaddiet nem. con. u ġiet ordnata ssir parti mill-Abbozz ta’ Liġi.


Klawsoli 4, 5, 6, 1 u t-Titolu għaddew nem. con. u ġew ordnati jsiru parti mill-Abbozz ta’ Liġi.

IĊ-CHAIRPERSON: Il-Ministru.

ONOR. JULIA FARRUGIA PORTELLI: Sur President, nipproponi li l-Kumitat jawtorizza lill-Iskrivan tal-Kamra biex jikkoreġi xi żbalji tal-ortografija, jagħmel ir-rinumerazzjoni meħtieġa u xi emendi żgħar li jista’ jkun hemm bżonn.

IĊ-CHAIRPERSON: Hawn qbil? (Onor. Membri: Iva)

Fuq mozzjoni tal-Ministru għall-Inklużjoni, il-Kwalità tal-Ħajja u l-Volontarjat il-Kumitat qabel li jawtorizza lill-Iskrivan tal-Kamra biex jikkoreġi xi żbalji tal-ortografija, jagħmel ir-rinumerazzjoni meħtieġa u xi emendi żgħar li jista’ jkun hemm bżonn.

Il-Kumitat qabel ukoll li l-President tal-Kumitat għandu jirrapporta lill-Kamra li l-Abbozz ta’ Liġi msejjaħ “Att sabiex jemenda l-Att dwar l-Empowerment tal-Persuni fuq il-Firxa Wiesgħa ta’ Awtiżmu, Kap. 557, u biex jipprovdi għal materji oħra anċillari jew konsegwenzjali għalih” għadda mill-Kumitat mingħajr emendi.

Fil-5.18 p.m. id-diskussjoni fi stadju ta’ Kumitat ta’ dan l-Abbozz ta’ Liġi ġiet konkluża u l-Kumitat aġġorna.

